
Saopštenje za javnost povodom davanja ličnih podataka 
o zaposlenim u javnim organima

Agencija za zaštitu ličnih podataka u Bosni i Hercegovini, u posljednje vrijeme, uočila je da javni organi na različitim nivoima vlasti, prilikom rješavanja zahtjeva za davanje podataka trećim stranama o zaposlenima, radnom mjestu, plati, i slično, odbijaju dati takve podatke pri tome pozivajući se na Zakon o zaštiti ličnih podataka.  
Ovom prilikom ističemo, da su javni organi, kada odlučuju o tim zahtjevima, dužni cijeniti opravdanost zahtjeva te razlikovati koji od tih podataka su „informacije“, a koji su „lični podaci“ te onda, u skladu s tim, o tome donijeti adekvatnu odluku. 

Agencija za zaštitu ličnih podataka u BiH je do sada, po ovom pitanju, dala više mišljenja po zahtjevima javnih organa, te upravo jedno takvo mišljenje učinila dostupnim na svojoj službenoj web stranici u augustu protekle godine. Iz istog mišljenja sasvim je jasno da ime i prezime zaposlenog i radno mjesto na koje je raspoređen predstavlja samo informaciju  iz razloga što se radi o zaposlenim u javnim organima i što otkrivanje takvih podataka ne može predstavljati povredu prava na privatnost. Međutim, pojedinačne isplate plata, JMB, zdravstveno stanje i druge informacije o zaposlenim, predstavljaju lični podatak i treba uvijek cijeniti opravdanost zahtjeva za pristup tim podacima, u smislu, da li onaj ko zahtijeva taj podatak, ima opravdani pravni interes ili mu je to potrebno za izvršavanje poslova iz njegove nadležnosti ili za saopštavanje takve informacije postoji opravdani javni interes.

Naime, ovdje se radi o potrebi postizanja ravnoteže između prava na zaštitu ličnih podataka i prava na slobodu informisanja. Ističemo da ni jedno od ovih prava nije apsolutno i isključivo, samim tim potrebno je, uzimajući sve razloge za i protiv, utvrditi pravičnu mjeru i granicu kako bi se na najbolji način osiguralo uživanje ovih prava. Nažalost, postala je praksa da se ide iz krajnosti u krajnost, pa se zloupotrebljava i zaštita ličnih podataka i sloboda pristupa informacijama.
Ovim putem apelujemo na rukovodioce javnih organa da posvete dužnu pažnju i jednom i drugom pravu, te da obezbijede da se poslovi rade na ekspertnom nivou što im je i zakonska obaveza s napomenom da ćemo u konkretnim slučajevima preduzimati odgovarajuće mjere. 

